
Røða til prógvhandan á Setrinum 30.01.2026 

(landsstýriskvinnan í almanna- og heilsumálum) 

 

Góðu tit øll. 

Góðu tit, sum í dag fáa prógv sum sjúkrarøktarfrøðingar og tit 

sum fáa prógv fyri at hava staðið hjánám í føroyskum. 

 

Góðu avvarðandi, 

og tit undirvísarar og starvsfólk á Setrinum, 

og øll tit, sum í dag eru komin saman at hátíðarhalda hesa 

serligu løtuna. 

Áðrenn eg fari at nýta høvi til at ynskja tykkum til lukku, - so fari 

eg at nýta høvi at takka tykkum, sum í dag fáa prógv. 

Takk fyri, at tit hava valt at taka hesi fetini á lívsleið tykkara - á 

hesum økjum, sum eru so umráðandi fyri okkara 

vælferðarsamfelag. 

Takk fyri, at tit hava valt at gera nakað, sum kemur at gera mun 

fyri so mong. 

Í meldrinum av altjóða ráki og konstantum floymi av ávirkan 

uttanífrá, kann tað fremmanda hava lyndi og megina til at troka 

okkara egna til síðis, ikki minst hvat tí málsliga viðvíkur. Tá er 

tað av so stórum týdningi, at nøkur tykkara hava valt at leita 

tykkum djúpari kunnleika í føroyska málinum, so tit kunnu taka 

framtíðarinnar tøk fyri at lívga um og styrkja okkara málsliga 

samleika. 

Takk fyri tað. 

 

Tit, sum hava valt at útbúgva tykkum í sjúkrarøktarfrøði, tit 

kunnu koma at hava ein heilt serligan leiklut í okkara 

heilsuverki. 

Sjúkrarøkt snýr seg um vitan og førleikar, men hon snýr seg 

eisini um relatiónir, samskifti og menniskjaliga nærveru. 

Vit hava brúk fyri tykkum. Vit hava brúk fyri tykkara fakliga 

førleika, tykkara ábyrgdarkenslu og tykkara rødd. 

Takk fyri, at tit valdu hesa lívsleiðina. 

......... 

 

Í dag standi eg her sum landsstýriskvinna í almanna- og 

heilsumálum.  

Men eg standi eisini her sum sjúkrarøktarfrøðingur. 

Tað eru 29 ár síðan, eg sjálv fekk prógv sum 

sjúkrarøktarfrøðingur. Tá hevði eg als ikki ímynda mær, at eg 

einaferð skuldi standa her – nógv ár seinni, sum 

landsstýriskvinna – og halda røðu fyri einum nýggjum ættarliði 

av sjúkrarøktarfrøðingum. 

Tann dagurin tá eg fekk mítt prógv, stendur bæði klárur og 

óklárur fyri mær. 

Minnist dagin við stoltleika – og eg var errin. Eg hevði nátt 

einum máli, sum eg hevði sett mær fyri. 

Minnist eisini løtuna tá prógvini vórðu handað – hvussu 

rørandi tað var. Vit sungu øll ein sang í felag, - ein sang ið 

rørdi meg nógv, - so nógv, at tárini runnu eftir kjálkunum, 

meðan vit sungu. 

Ofta havi eg roynt at minnast afturá hvør sangurin var – men 

eg komi ikki á tað. Tað sum eg minnist eru ikki orðini í 

sanginum, men kenslan eg hevði ta løtuna, - av at vera rørd, at 

vera errin, at vera stolt og eyðmjúk, - ja ta kensluna eg hevði 

við prógvhandanina, hana minnist eg enn. 

Lívið hevur nógvar leiðir, og sjúkrarøktarfrøðiútbúgvingin er ein 

útbúgving við einum fakligum grundarlagi, sum kann brúkast til 

nógv – bæði kliniskt, í leiðslu, akademiskt og, sum hjá mær, 

eisini politiskt. 

Sjúkrarøktarfrøði eigur at vera ein virkin partur av 

samfelagskjakinum, tí hon hevur nakað at siga – bæði fakliga 

og menniskjaliga. 

Sjúkrarøktarfrøðiútbúgvingin er ein sterk og góð útbúgving. 

Hon gevur tykkum eitt fakligt grundarlag, sum kann mennast 

víðari. Í Føroyum hava vit seinastu árini fingið møguleika fyri 

eftirútbúgving í heilsuvísindi á masterstigi á Setrinum, og 

arbeitt verður víðari við at styrkja hesar møguleikar.  

Tað er týdningarmikið, at tit kunnu útbúgva tykkum víðari her 

heima, og at vit skapa karmar fyri serútbúgvingum og øðrum 

kliniskum og fakligum førleikamenningarleiðum. Tað hevur 

eisini verið eitt mál hjá mær at fáa sett gongd á arbeiðið við at 

menna eina master-útbúgving innan Advanced Practice 

Nursing (APN), sum væntandi verður veruleiki innan alt ov 

langa tíð. 

Góðu tit ! Í dag kunnu tit vera errin. Errin av tí, tit hava megnað. 

Errin av tí faki tit hava valt, sum hevur stóran týdning fyri 

okkara samfelag 

Tit hava ognað tykkum, ikki bara eitt prógv og ein tittul, men 

eitt hav av møguleikum. 

Hurðar standa á glopp og tit fara nú at lata upp – leita eftir at 

koma á røttu hill – og hillarnar kunnu vera mangar . 

Eg vóni, at tit fara út í yrkið við fakligum stoltleika, forvitni og 

dirvi. Dirvi til at siga frá. Dirvi til at vera við í menningini. Og 

dirvi til at brúka tykkara vitan, har samfelagið hevur brúk fyri 

henni. 

Kenslurnar at vera errin, stolt og eyðmjúk fylgja mær enn – 

Mín grundvøllur var og tykkara grundvøllur er lagdur – 

Verðin stendur opin og tit hava føvningin fullan av møguleikum.  

 

Takið av møguleikunum og takið við ábyrgdini ! 

Hjartaliga til lukku ! 

Hjartaliga til lukku við próvnum. 

Góðan byr til tykkum øll ! 

Takk fyri. 


